「阿媽─董汪糖(傳tňg)」的祭文
    西元1903年、日本明治36年、清朝光緒29年、癸卯年(gùi-bhau-nĭ)出世的阿媽已經老矣，嘛已經悿(tiàm)矣，想卜歇困矣，所以恬恬(tiam-tiām)來離開囝、孫、乾仔孫、乾仔乾孫。雖然是講，人(lăng)有生(sen)、亦有死；毋過，佇阿媽即欉大樹的樹影跤(ka)，阮做囝孫e感覺真有倚靠，厝裡有阿媽汝，阮享受著親情的溫暖，這是偌爾幸福的代誌。所以一時間聽著汝歸仙去，忽然間感覺生死之間，是跡爾仔無仝款，所以做囝孫的阮，一時間嘛無法度接受即種的事實。嗚呼哀哉！

阿媽汝出世佇今仔日叫做永康市(舊名叫埔羌頭)的永康里林氏家庭，出世四個月了後，過養予永康西勢里「蕃薯厝」姓汪的一對翁某，養父、養母並無任何其他的子女，所以全心養飼阿媽大漢。啥知命運創治人，養父(bē)汪神扶阿祖無細膩工作受傷，煞長期倒佇床中靜養，佇阿媽汝十歲小小的年紀煞來過身。毋過阿媽汝真堅強，擔起照顧身體欠安的養母「富仔」阿祖。為著卜擔起家庭的責任，從此阿媽汝所食過的鹹酸苦汫，會使講算袂清、講袂盡，佇小小的年紀著做過乞食、後來去府城做人的查gàn等，會使講「話若講透機，目屎著撥袂離」。嗚呼哀哉！

為著卜趕緊傳湠(t¤g-tùan-)後代，阿媽順從養母的主意，佇十六歲的時，著以「招翁」的方式，佮別莊頭的散赤人董吟阿公來結婚。阿媽汝雖然是依招翁的方式，但是並無要求囝孫來姓「汪」，汝的度量比山卡峘、比海擱卡深，阿媽阮囝孫一定會學習汝即款的度量，來處事待人。
阿媽，咱台灣的阿扁仔總統佇靈堂題「福壽全歸」四大字，阮想這是對汝上好的描寫，因為阿媽汝的陽壽總共一百○一歲，兒孫滿堂，內外孫加起來，總共有九十tong名。以內外孫來講，早著「五代親」。另外除了即成冬(ziān-dang)行動卡不便以外，汝佇過去一百冬來日常生活攏家己發落，包括洗身軀、洗衫褲、梳頭、食飯、掃地、洗碗、kāu藥草、行樓梯，家己攏料理甲足好勢。會使講目珠明、耳空利，講話扭掠，行路猛掠。雖然汝定定嫌家己講：「食老無路用」，擱講「食了米，坐歹椅、厚言語、有時sā-bhi-sì」，其實阿媽汝傷顧謙矣，因為汝是董家的家寶，是講正宗台灣話的國寶。特別是，汝一世人無病無痛，這是上蒼的福報，阮囝孫的福氣， 

阿媽汝雖然出身散赤，但是一生樂觀，勤儉拍拚，刻苦耐勞，身體健康，而且個性相當溫和，常常替別人設想。對神明信仰虔誠，時常行善佈施，阮做囝孫看佇眼內，時常依汝做模樣，所以突然間汝來離開阮，做囝孫的阮除了毋甘以外，一時煞失去了精神倚靠。嗚呼哀哉！

阿媽汝雖然無受任何學堂的教育，定定顧謙講是毋捌字的青暝牛，但是一百冬的生活經驗，予汝有足濟生活常識佮人生的智慧。常常對阮孫仔輩講一寡古早話佮趣味的代誌，攏是相當的有道理，擱足心適的。佇汝在世的時，阮囝孫對汝日常所講的「四句聯仔」佮「食茶講好話」印象特別深，嘛特別懷念，人人呵咾汝爻講好聽話。比如：

大門開開開，錢銀規大堆。 

(規gui)

茶杯圓圓圓，富貴萬萬年。
茶杯深深深，翁某會仝心。

(仝găng/gāng)
茶杯捧正正，會得眾人疼。

(眾zing/ziong)
茶杯捧懸懸，囝孫中狀元。 

(懸/峘gŭan；囝giàn)

茶杯捧下下，趁錢無地下。
 
(下gē；下hē)

茶米啉落喉，逐家會出頭。

(啉lim)

茶米啉一喙，榮華兼富貴。

(喙cui)

阿媽汝放心，遮的「講好話」的撇步，阮攏有偷偷仔共暗念起來，不但佇台灣講，去到美國嘛咧講。

阿媽！汝雖然已經無佇咧咯，毋過，汝的形影、汝的聲音、汝日常生活的種種，攏猶原留佇阮的心中。阮做囝孫會親像汝活咧的時陣，互相照顧，互相牽成；汪「糖」阿媽汝的教示，阮會「傳t¤g」予囝囝孫孫，來安慰汝在天之靈。阿媽！汝有聽著乎(hōn)！請享用祭品！(2004.01.16)

